
Rademint l' rintréye dès scoles ! 
 
 
 

One bone locîye di pacyince qu' i vos faut awè, 
Po yèsse cor on côp achî padrî li p' tit banc d' bwès ! 

Ritrover lès camarâdes, lès vèjins èt lès vèjines di pupite, 
Qu'ont studyî tote l'anéye avou vos su li sclite (1) ! 

Ayi, après l' diplome èt l' dérène rinchinchète di maîy,  
Ci n’èst nin onk, ni deûs, ni trwès mwès  
À ratinde po r'veûy, al sicole do walon, 

Lès maîsses èt lès soçons, 
Mins quate mwès, po l' mwins' !  

C'èst mi qu’ vos l' dit, quéne pènitince ! 
 

Cint èt vint nûts, cint èt vint djoûs au long,  
Pinsoz, do walon dji vou,  

Dji n' pou !  
À n' p'lu causer lès mots d’ nos tayons, 

N'èst ç' nin là one vraîye pûnicion ? 
 

Po tchafeter nosse bia lingadje, 
Dj'a yeû l'idéye d'ènn'aler dègneter 

Aus maujones do deûs crinmes d'omes. 
Ayi, i-gn-a co dès djins au viladje 
Brâves au-d'la, mins ... Damadje !  

 
 

Por zèl(e)s, li timps di d'viser è-st-èvôye ! 
Dins leû keûr bin trop d' pèsantès rôyes, 

Èt dins leûs-ouys, s' i-gn-a dèl djôye, 
Dins leû cwârps rin qu' dès miséres, 

I (Èle) sont malades, come tchèt sins mére ! 
 

Non di diâle di godoye, qwè fé adon ? 
Vo-m'-là mièrseûle come on toûrchon ! 

Dj'a l' dâr èt l' blame po l’ walon. 
One saqwè d' sûr , i m' faut bouter, 

Awè on plan,... Tin, dj'a trové ! 
 

Po-z-è v'nu à d'vise, dji m’ va lîre tot wôt dès lîves è walon ! 

Fé come au tèyâte mins sins minme on crèkion ! 
Po l' sin.ne, po l' dècôr qwè, li bèle place oudôbin l' cûjène,  

Èt fé chonance qui c'è-st-on ramadje di lwagnes bièsses di grègnes ! 
 

Dj'a lî dès bwagnes contes à t' fé toûrner sot, 
Dès fauves à n' nin crwêre,  

Dès romans à djiper, dès-ôtes à braîre, 
Ayi, dj'a lî d' totes lès maniéres ! 

Dj'a mawî dins chaque mot... à târlarigo ! 
À l' môde michtèclape, 
Dj'a chiqué lès silabes ! 

 



Dj'a sucî  j'qu'à l' mwèle, 
Lès consones èt lès vwèyèles ! 

Seûchoz bin qui po taper one djâse, 
Lès coûtès èt longuès frâses, 

Djè l’s-a comachî 
Au fin fond di m' gosî ! 

Dji m'a guèdé d' paragrafes à chupe chovéye ! 
Dj'a agolé dès chapites di rote, à m' fé tot crèver ! 

 
Li lîve di mots po tote compagnîye, 

Cit’la èst divnû m' copleû, pa tortos inviyî ! 
Èt djintimint, matin-mataurd, par li priyî, 

Lès mots qu'on n' comprind nin, lès pus malaujîs, 
Sont, pate à pate, div'nus fwârt bons à mougnî ! 

Qwè ç' qu'on n' freûve nin, 
Mi dîrîz bin, 

Po, al rintréye, tchaweter come on paurlî ? 
 

Vos l'avoz, à l' lècsion, bin compris, 
Ça a pris do gout èt dji m'a r’lètchî ! 

On djoû après l'ôte, come suke dissu m' minton 
Lès mots sont div'nus mès soçons po d’ bon ! 

 
 

Come nûléye di cofètis èt masse di payètes, 
Mès condjîs, ça a stî l' mascarâde dès lètes ! 
Quate mwès au long, qué trayin è m' tièsse, 

Mins, m' rèwèyî à prume, tot causant do gros dès dints, 
Pwis, sinte mi linwe qui va come clotche di molin, 

Qué bouneûr, quéne fièsse, 
Mès djins ! 

 
Dji vos l' poû bin dîre, on si crâne amougnî 

Di lîves da Lucien Somme èt da Chantal Denis (2), 
C'è-st-on fameûs scoladje,  

Èt assuré, one pîssinte di crèchadje ! 
C'è-st-ossi yèsse asbleuwîye, 
Po l' rèstant di m' vicaîrîye ! 

1 Sclite : Chariot, grand traîneau, ici prendre le mot dans le sens de : grand radeau. 
2 Chantal Denis : One maujone sins fènièsse,  L'uch au laudje, Bwagnes contes, ou...? , Pâdrî li 
scwace,  On n' candje nin s' planète !,  Èt mi, dji v’ ratindeûve !,  Dji vôreu qu'i ploûreut !,  Quî ç' 
qu’a touwé J.F.K. ? 
Lucien Somme : L'anéye dès quate solias,  On djoû nûléye, on djoû solia, Djan-leup,  C'èst l' 
vîye do monde, Li tauvelèye do diâle,  Èt noste ôrlodje qui toûrneut sote ! 

